
Müasir elmin müxtəlif sahələrində ridge funksiyalar vacib əhəmiyyət kəsb edir. Bu sahələrə harmonik 

analizi, riyazi fizikanı (burada ridge funksiyalar müstəvi dalğalar adlanır), kompüter tomoqrafiyasını, 

statistikanı, neyron şəbəkələr nəzəriyyəsini misal göstərmək olar. Layihədə çoxdəyişənli funksiyaların ridge 

funksiyalarla göstəriliş məsələlərinə baxılmış və aşagıdakı nəticələr alınmışdır. 

• n ölçülü Evklid fəzasının X çoxluğunda verilmiş f:XR çoxdəyişənli funksiyasının ridge funksiyaların 

cəmi şəklındə göstərilməsi üçün zəruri və kafı şərtlər tapılmışdır. Bu şərtlər verilmiş f funksiyası üzərinə 

qoyulur.  

• n ölçülü Evklid fəzasının X çoxluğunda təyin olunmuş hər bir çoxdəyişənli funksiyanın ridge 

funksiyaların cəmi şəklində göstərilməsi üçün zəruri və kafı şərtlər tapılmışdır. Bu şərtlər X çoxluğu üzərinə 

qoyulur və müəyyən xətti cəbri tənliklər sistemləri ilə ifadə edilə bilir. 

• Tutaq ki, verilmiş Q çoxluğu üzərində hər bir çoxdəyişənli funksiya ridge funksiyaların cəminə 

parçalanır. Göstərilişdə iştirak edən ridge funksiyaların qiymətlərini Q çoxluğunun müəyyən nöqtəsində 

qeyd etməklə yeganəlik məsələsi araşdırılmışdır. Bu məqsədlə tam göstəriliş çoxluğu anlayışı daxil 

edilmişdir. İsbat edilmişdir ki, yuxarıdakı şərt daxilində hər bir funksiaynın ridge funksiyaların cəmi şəklində 

yeganə qaydada göstərilməsi üçün zəruri və kafi şərt funksiyaların təyin olunduğu çoxluğun tam göstəriliş 

çoxluğu olmasıdır. 

• Tam göstəriliş çoxluqlarının və bununla yanaşı daxil edilmiş digər göstəriliş və yeganəlik 

çoxluqlarının müxtəlif xassələri araşdırılmışdır. Xassələrin araşdırılmasında əsasən çoxluqlar nəzəriyyəsinin 

elementlərindən istifadə edilmişdir. 

• Hər hansı göstəriliş çoxluğunda xüsusi qaydada təyin olunmuş ekvivalentlik münasibəti daxil 

edilmişdir. Bu münasibətin tərifində C-cıgırlar adlandırdığımız sonlu nöqtəyə malik tam göstəriliş çoxluqları 

xüsusi rol oynayır. Göstərilmişdir ki, verilmiş ekvivaletlik sinfinin (başqa sözlə, C-orbitin) ixtiyari iki nöqtəsini 

yalnız bir minimal C-cıgırı ilə birləşdirmək olar. 

• Bundan əvvəlki bənddə alınmış nəticə göstərilişdə iştirak edən ridge funksiyların qurulması 

məsələsinə tətbiq edilmişdir. Verilmiş Q çoxluğu sonlu sayda C-orbitlərindən ibarət olduğu halda 

göstərilişdə iştirak edən ridge funksiyların tapılması üçün metod təklif edilmişdir. 

• n ölçülü Evklid fəzasının Q kompakt çoxluqları üzərində çoxdəyişənli kəsilməz funksiyaların ridge 

funksiyaların cəmləri ilə təqribi göstəriliş məsələsinə baxılmışdır. Bu göstərilişin xətasını hesablamaq üçün 

yeni düstur tapılmışdır. Təklif edlən düsturun köməyi ilə ridge funksiyalarla təqribi göstərilişin xətası xüsusi 

qaydada təyin edilmiş funksionaların qiymətləri vasitəsilə tapılır. Xətanı hesablamaq üçün həmin 

funksionalların verilmiş kəsilməz funksiya üzərindəki qiymətlərinin dəqiq yuxarı sərhəddini tapmaq 

kifayətdir. 

• Yuxarıdakı nəticə müəyyən sinif ikidəyişənli funksiyalara tətbiq edilmişdir. Göstərilmişdir ki, verilmiş 

f(x,y) ikidəyişənli funksiyasının ikinci tərtib kəsilməz törəmələri varsa və bu törəmələr müəyyən münasibəti 

ödəyirsə, onda f funksiyasının ridge funksiyaların cəmləri ilə təqribi göstərilişinin xətası bu funksiyanın 

özünün (Q çoxluğunun qeyd olunmuş nöqtələrindəki) qiymətləri vasitəsi ilə asanlıqla tapıla bilər.  

